
Devaih Kritam Shiva Stotram

ದೇವೈಃ ಕೃತಂ ಶಿವಸ್ತೋತ್ರಂ

(ಸೌರಪುರಾಣೇ 45-ಅಧ್ಯಾಯಾಂತರ್ಗತಂ)
ದೇವಾಊಚುಃ-
ಯಏಷ ಭಗವಾನ್ರುದ್ರೋ ಬ್ರಹ್ಮಾ ವಿಷ್ಣುರ್ಮಹೇಶ್ವರಃ .. 21..
ಸ್ಕಂದಶ್ಚಾಗ್ನಿಸ್ತಥಾ ಚಂದ್ರೋ ಭುವನಾನಿ ಚತುರ್ದಶ .

ಭೂತಾನಿ ಚ ತಥಾ ಸೂರ್ಯಃ ಸೋಮಾದ್ಯಷ್ಟೌ ಗ್ರಹಾಸ್ತಥಾ .. 22..

ಪ್ರಾಣಃ ಕಾಲೋ ಯಮೋಮೃತ್ಯುರಮೃತಂ ಪರಮೇಶ್ವರಃ .
ಭೂತಂ ಭವ್ಯಂ ಭವಿಷ್ಯಂ ಚ ವರ್ತಮಾನಂ ಮಹೇಶ್ವರಃ .. 23..
ವಿಶ್ವಂ ಕೃತ್ಸ್ನಂ ಜಗತ್ಸರ್ವ ಸತ್ಯಂ ತಸ್ಮೈ ನಮೋ ನಮಃ .
ಓಮಾದೌ ಚ ತಥಾ ಮಧ್ಯೇ ಭೂರ್ಭುವಃ ಸ್ವಸ್ತಥೈವ ಚ .. 24..

ಅಂತೇ ತ್ವಂ ವಿಶ್ವರೂಪೋಽಸಿ ಶೀರ್ಷಂ ಚ ಜಗತಃ ಸದಾ .

ಬ್ರಹ್ಮೈಕಸ್ತ್ವಂ ದ್ವಿತ್ರಿಧೋರ್ಧ್ವಮಧಸ್ತತ್ತ್ವಂ ಸುರೇಶ್ವರಃ .. 25..
ಶಾಂತಿಶ್ಚ ತ್ವಂ ತಥಾ ಪುಷ್ಟಿಸ್ತುಷ್ಟಿಶ್ಚಾಪ್ಯಹುತಂ ಹುತಂ .

ವಿಶ್ವಂ ಚೈವ ತಥಾಽವಿಶ್ವಂ ದತ್ತಂ ಚಾದತ್ತಮೀಶ್ವರಃ .. 26..
ಋತಂ ವಾಽಪ್ಯಥವಾ ದೇವ ಪರಮಪ್ಯಪರಂ ಧ್ರುವಂ .

ಪರಾಯಣಂ ಸತಾಂ ಚೈವ ಅಸತಾಮಪಿ ಶಂಕರ .. 27..

ಅಪಾಮ ಸೋಗಮಭೃತಾ ಅಭೂಮಾಗನ್ಮ ಜ್ಯೋತಿರವಿದಾಮ ದೇವಾನ್ .

ಕಿಂ ನೂನಮಸ್ಮಾನ್ಕೃಣವದರಾತಿಃ ಕಿಮು ಧೂರ್ತಿರಮೃತ ಮರ್ತ್ಯಸ್ಯ ..
ಏತಜ್ಜಗದ್ವೇದಿತವ್ಯಮಕ್ಷರಂ ಸೂಕ್ಷ್ಮಮವ್ಯಯಂ .

ಪ್ರಾಜಾಪತ್ಯಂ ಪವಿತ್ರಂ ವಾ ಸೌಮ್ಯಮಗ್ರಾಹ್ಯಮಗ್ರಿಯಂ .. 29..

ಆಗ್ನೇಯೇನಾಪಿ ಚಾಽಽಗ್ನೇಯಂ ವಾಯವ್ಯೇನ ಸಮೀರಣಂ .

ಸೌಮ್ಯೇನ ಸೌಮ್ಯಂ ಗ್ರಸತೇ ತೇಜಸಾ ಸ್ವೇನ ಲೀಲಯಾ .. 30..

ತಸ್ಮೈ ನಮೋಽಪಸಂಹರ್ತ್ರೇ ಮಹಾಗ್ರಾಸಾಯ ಶೂಲಿನೇ .

ಹೃದಿಸ್ಥಾ ದೇವತಾಃ ಸರ್ವಾ ಹೃದಿ ಪ್ರಾಣಾಃ ಪ್ರತಿಷ್ಠಿತಾಃ .. 31..
ಹೃದಿ ತ್ವಮಸಿಯೋನಿಸ್ತ್ವಂ ತಿಸ್ರೋ ಮಾತ್ರಾಃ ಪರಸ್ತು ಸಃ .
ಶಿರಶ್ಚೋತ್ತರತಸ್ತಸ್ಯ ಪಾದೋ ದಕ್ಷಿಣತಸ್ತಥಾ .. 32..

ಸಯೋ ಜೀವೋತ್ತರಃ ಸಾಕ್ಷಾತ್ಸ ಆಕಾರಃ ಸನಾತನಃ .

ಓಂಕಾರೋ ಯಃ ಸ ವೈ ದೇವಃ ಪ್ರಣವೋ ವ್ಯಾಪ್ಯ ತಿಷ್ಠತಿ .. 33.

ಅನಂತತಾರಃ ಸೂಕ್ಷ್ಮಶ್ಚ ಶುಕ್ಲಂ ವೈದ್ಯುತಮೇವ ಚ .

ಪರಬ್ರಹ್ಮ ಸ ಇಶಾನ ಏಕೋ ರುದ್ರಃ ಸ ಏವ ಚ .. 34..

ಭವಾನ್ಮಹೇಶ್ವರಃ ಸಾಕ್ಷಾನ್ಮಹಾದೇವೋ ನ ಸಂಶಯಃ .
ಊರ್ಧ್ವಮುನ್ನಾಮಯತ್ಯೇವಂ ಸ ಓಂಕಾರಃ ಪ್ರಕೀರ್ತಿತಃ .. 35..
ಪ್ರಾಣಾನ್ನಯತಿಯತ್ತಸ್ಮಾತ್ಪ್ರಣವಃ ಪರಿಭಾಷಿತಃ .
ಸರ್ವಂ ವ್ಯಾಪ್ನೋತಿ ಯತ್ತಸ್ಮಾತ್ಸರ್ವವ್ಯಾಪೀ ಸನಾತನಃ .. 36..
ಬ್ರಹ್ಮಾ ಹರಿಶ್ಚ ಭಗವಾನಾದ್ಯಂತಂ ನೋಪಲಬ್ಧವಾನ್ .

ಯಥಾಽನ್ಯೇ ಚ ತತೋಽನಂತೋ ರುದ್ರಃ ಪರಮಕಾರಣಂ .. 37..

ಯತ್ತಾರಯತಿ ಸಂಸಾರಾತ್ತಾರ ಇತ್ಯಭಿಧೀಯತೇ .

ಸೂಕ್ಷ್ಮೋ ಭೂತ್ವಾ ಶರೀರಾಣಿ ಸರ್ವದಾ ಹ್ಯಧಿತಿಷ್ಠತಿ .. 38..

ತಸ್ಮಾತ್ಸೂಕ್ಷ್ಮಃ ಸದಾ ಖ್ಯಾತೋ ಭಗವಾನ್ನೀಲಲೋಹಿತಃ .
ನೀಲಶ್ಚ ಲೋಹಿತಶ್ಚೈವ ಪ್ರಧಾನಪುರುಷಾನ್ವಯಾತ್ .. 39..

ಸ್ಕಂದತೇಽಸ್ಯ ಯತಃ ಶುಕ್ರಂ ತತಃ ಶುಕ್ರಮಯೀತಿ ಚ .

ವಿದ್ಯೋತಯತಿಯತ್ತಸ್ಮಾದ್ವೈದ್ಯುತಂ ಪರಿಗೀಯತೇ .. 40..

ಬೃಹತ್ತ್ವಾದ್ಬೃಂಹಣಾದ್ಬ್ರಹ್ಮ ಬೃಂಹತೇ ಚ ಪರಾಪರಸ್ .

ತಸ್ಮಾದ್ಬೃಹತಿಯತ್ತಸ್ಮಾತ್ಪರಂ ಬ್ರಹ್ಮೇತಿ ಕೀರ್ತಿತಂ .. 41..

ಅದ್ವಿತೀಯೋಽಥ ಭಗವಾಂಸ್ತುರೀಯಃ ಶಿವ ಈಶತೇ (?) .

ಈಶಾನಮಸ್ಯ ಜಗತಃ ಸ್ವರ್ದೃಶಂ ಬಭ್ರುಮೀಶ್ವರಂ .. 42..

ಇಶಾನಮಿಂದ್ರ ತಸ್ಥುಷಃ ಸರ್ವೇಷಾಮಪಿ ಸರ್ವದಾ ..

ಈಶಾನಃ ಸರ್ವವಿದ್ಯಾನಾಂ ಯತ್ತದೀಶಾನಮುಚ್ಯತೇ .. 43..

